
Matumuuna Inatsisartut Suleriaasianni § 33 najoqqutaralugu Naalakkersuisut 

aalajangiiffigisassatut siunnersuut tullinnguuttoq saqqummiuppaat: 

 

Aningaasalersuinermik ingerlataqarneq pillugu inatsisip allanngortinnissaa pillugu 

Kalaallit Nunaannut atuutsitsilerneq pillugu peqqussummik Namminersorlutik 

Oqartussat akuersissuteqarnissaat pillugu Inatsisartut aalajangiiffigisassaannut 

siunnersuut. 

(Inuussutissarsiornermut, Nukissiuuteqarnermut Ilisimatusarnermullu Naalakkersuisoq) 

 

Siullermeernera 

 

Tunngavigisaq 

 

Soraarnerussutisiaqarnissamut aaqqissuussinermut pinngitsoorani ilaanissaq pillugu 

Inatsisartut inatsisaatigut innuttaasut 18-inik ukioqalersimasut tamarmik 

soraarnerussutisiaqarnissamut aaqqissuussiffimmut soraarnerussutisiaqarnissamut 

aningaasaateqarfimmut, inuunermut sillimmatissiisarfimmut imaluunniit 

aningaaserivimmut Kalaallit Nunaanni angerlarsimaffeqarluniluunniit aalajangersimasumik 

ingerlatsiveqartumut akiliuteqartarnissaat peqqussutaavoq. 

 

Soraarnerussutisiaqarnissamut aaqqissuussinermut pinngitsoorani ilaanissaq pillugu 

Inatsisartut inatsisaat nr. 21, 28. novembari 2016-imeersumi § 1, imm. 3-p nassataraa 

aaqqiissutaasup soraarnerussutisiaqarnermut aningaasaateqarfimmi, sillimmasiisarfittut 

suliffeqarfiit, inuunermut imaluunniit soraarnerussutisianut ingerlatseqatigiiffiit pillugit 

inatsimmi ilaasutut pilersinneqarsimanissaa. 

 

Taamaattorli Inatsisartut inatsisaat nr. 21, 28. novembari 2016-imeersumi 

soraarnerussutisiaqarnissamut aaqqissuussinermut pinngitsoorani ilaaffigisassamik 

suliaqarfinnit akimuisutut soraarnerussutisiaqarnissamut aningaasaateqarfiit 

aqutsisuussanerat aningaasalersuinermik ingerlataqarneq pillugu inatsisip Kalaallit 

Nunaannut atuutsilernera pillugu peqqussummi § 304-mut unioqqutitsisuussanera 

Aningaasaqarnermut Nakkutilliisoqarfiup 14. decembari 2018-imi aalajangiussimavaa. 

 

Aningaasalersuinermik ingerlataqarneq pillugu inatsimmik Kalaallit Nunaannut 

atuutsitsinissaq pillugu peqqussummi § 304-mi aalajangersakkap atuuttup suliaqarfinnik 

akimuisutut soraarnerussutisianut aningaasaateqarfiit ilaasortanngortissinnaasaannut 

ilaasortanut taakkununnga killilersuummik inissiivoq. Aalajangersakkap taassuma 

nassatarisaagut suliaqarfinnik akimuisutut soraarnerussutisianut aningasaateqarfiit 

suliffeqarfimmut attuumassutilinnik inuit erseqqinnerusumik killilersukkatut eqimattut 

iluini taamaallaat ilaasortanngortitaqarsinnaapput. 

 

Suliassamik neqerooruteqartitsinermik SISA-p ajugaanerata kingornatigut 

Akileraartarnermut Aqutsisoqarfillu atsiugarisimasamik soraarnerussutisiaqarnissamut 

aaqqissuussinermut pinngitsoorani ilaaffigisassamik aqutsinissaq pillugu 

isumaqatigiissummik SISA-p naapertuutsitsisinnaannginneranik Aningaasaqarnermut 

Nakkutiliisoqarfiup aalajangiussinera nassataqarpoq. Taamaattumik SISA 

isumaqatigiissutip tunngavigisaanik naapertuutsitsinnaanngimmat SISA-lu 

isumaqatigiissummik Akileraartarnermut Aqutsisoqarfik atorunnaartitsisariaqarsimavoq. 

 

Taamaattumik soraarnerussutisiaqarnissamut aaqqissuussinermut pinngitsoorani 

ilaaffigisamik nunatsinni suliaqarfinnik akimuisutut soraarnerussutisiaqarnermut 

aningaasaateqarfiit aqutsinissamut akornusersimatitaanngiffissaannik 

aningaasalersuinermik ingerlataqarneq pillugu inatsisip allanngortinnissaa pillugu 

Inuussutissarsiornermut ministerimut (Erhvervsministerimut) qinnuteqarlutik 

Naalakkersuisut saaffiginnissuteqarput. 

 

Taamaattumik aningaasalersuinermik ingerlataqarneq pillugu inatsisip allanngortinnissaa 

pillugu inatsimmi aalajangersakkap nutaap inissinnissaanut Erhvervsministeri 

siunnersuummik imatut oqaasertalimmik saqqummiussaqarsimavoq: 

 

»§ 304 a. Suliaqarfinnik akimuisutut soraarnerussutisiaqarnermut aningaasaateqarfiit, 

Kalaallit Nunaanni angerlarsimaffeqartut imaluunniit aalajangersimasumik 

ingerlatsiffeqartut soraarnerussutisiaqarnissamut aaqqiissummi pinngitsoorani ilaanissaq 

pillugu Inatsisartut inatsisaat nr. 21, 28. novembari 2016-imeersoq naapertorlugu 

soraarnerussutisiaqarnissamut aaqqiissutinik aqutsisinnaapput.« 

 

Siunnersuutigisatut aalajangersagaq soraarnerussutisiaqarnissamut aaqqiissummik 

pinngitsoorani ilaaffigisassamik nutaamik aqutsinissamik nunatsinnit suliaqarfinnik 

akimuisutut soraarnerussutisiaqarnermut aningaasaateqarfinnut periarfissiissaaq. 

 

Imarisai 

Uteqqiineq ilanngunneqartoq aamma oqaaseqaatit ilanngullugit Kalaallit Nunaannut § 304 

a-mut nutaamut tunngasutut inatsisissatut siunnersuutip aningaasalersuinermik 

ingerlataqarneq pillugu inatsimmut allannguutissatut peqqussutip imarisaanik 

erseqqinnerusumik nassuiaateqarput. 

 

Namminersorlutik Oqartussanut aningaasatigut kingunerisinnaasai 
Soraarnerussutisiaqarnissamut aaqqiissut pinngitsoorani ilaaffigisassamik Kalaallit 

Nunaanni angerlarsimaffeqartutut imaluunniit aalajangersimasumik ingerlatsiffeqartutut 

soraarnerussutisianik aningaasaateqarfiup neqerooruteqartitsinermi peqataanissaq § 304 a-

mi nutaamik aalajangersakkap inissinneratigut aningaasalersuinermik ingerlataqarneq 

pillugu inatsisip allanngortinnissaa pillugu inatsisissatut siunnersuummik 

naammassisaqarneq tunngavissaavoq. 

 

Inuussutissarsiorfimmut, innuttaasunut il.il. aningaasatigut aqutsinikkullu 

kingunerisinnaasai 

2020-p aallartinnerani atuutilersussatut tunngavigeqartussatut 

soraarnerussutisiaqarnissamut aaqqiissut pinngitsoorani ilaaffigisassaq malillugu Kalaallit 

Nunaanni angerlarsimaffeqartutut imaluunniit ingerlatsiffeqartutut soraarnerussutisianik 

aningaasaateqarfiup innuttaasunit akiliutinik tigusisinnaanissaanut § 304 a-mi nutaamik 

aalajangersakkap inissinneratigut aningaasalersuinermik ingerlataqarneq pillugu inatsisip 

allanngortinnissaa pillugu inatsisissatut siunnersuummik naammassisaqarneq 

tunngavissaavoq. 

 

Tusarniaaneq 

Ullormit 9. septembarimit 20. septembari 2019-imut tusarniaaffigisassatut toqqartukkani 

aningaasalersuinermik ingerlataqarneq pillugu inatsimmi § 304 a-mi aalajangersakkamut 

nutaamu tsiunnersuut tusarniaassutaasimavoq. Tusarniaaneq paasisaqarniarluni 

apeqqutilliissutigisanut ataasiakkaanut tunngavissiisimavoq, tusarniaanermili 

illua’tungerisanit siamasissumik tapersersuinerup saniatigut siunnersuummut allanik 

oqaaseqaateqartoqanngilaq. 

 

Inassuteqaat 

§ 304 a-mi aalajangersakkap nutaap inissinneratigut aningaasalersuinermik ingerlataqarneq 

pillugu inatsimmi allannguut pillugu inatsisissatut siunnersuummik Erhvervsministerip 

saqqummiussaanut Naalakkersuisut tapersersuuteqarnerminnik nalunaaruteqarnissaat 

Inatsisartut akuersissutigissagaat Naalakkersuisut inassutigissavaat. 

 

Kunngip peqqussutissaanut siunnersuutikkut pigineqartukkut aningaasalersuinermik 

ingerlataqarneq pillugu inatsimmi § 304 a-mi aalajangersakkap Kalaallit Nunaannut 

atuutsinneqalersinnaanissaanik Naalakkersuisut akuersissuteqarnerannik Naalakkersuisut 

nalunaaruteqarnissaat Inatsisartut akuersissutigissagaat Naalakkersuisut inassutigissavaat. 

 

Ilanngussat 

- Aningaasalersuinermik ingerlataqarneq pillugu inatsimmi § 304 a-mik 

atuutsitsilerneq pillugu peqqussummik uteqqiineq 

 

- Aningaasalersuinermik ingerlataqarneq pillugu inatsimmi § 304 a-mik 

atuutsitsilerneq pillugu peqqussut 

 

- Kalaallit Nunaanni suliaqarfinnik akimuisutut soraarnerussutisiaqarnermut 

aningaasaateqarfiit pillugit § 304 a-mut inatsissatut siunnersuut 

 


